
Uunga siunnersuut: Procenti aaqqiissutissaq aamma maannakkorpiaq aningaasarsiat 

pillugit Inatsisartut inatsisaata allanngortinneqarnissaa pillugu Inatsisartut inatsisaat 

nr. xx, xx. xxx 2019-imeersoq 

Aningaasaqarnermut Nunanilu Avannarlerni Suleqatigiinnermut Naalakkersuisumit 

saqqummiunneqartoq 

 

pillugu 

 

Aningaasaqarnermut Akileraartarnermullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Aningaasaqarnermut Akileraartarnermullu Ataatsimiititaliap suliarinninnermini ilaasortarai: 

 

Inatsisartunut ilaasortaq Hermann Berthelsen, Siumut, siulittaasoq 

Inatsisartunut ilaasortaq Peter Olsen, Inuit Ataqatigiit, siulittaasup tullia 

Inatsisartunut ilaasortaq Karl-Kristian Kruse, Siumut  

Inatsisartunut ilaasortaq Malene V. Rasmussen, Demokraatit 

Inatsisartunut ilaasortaq Múte B. Egede, Inuit Ataqatigiit 

Inatsisartunut ilaasortaq Henrik Fleischer, Siumut 

Inatsisartunut ilaasortaq Jens Napaattoq, Partii Naleraq 

 

UKA 2019-imi ulloq 4. oktober siullermeerinninnerup kingorna ataatsimiititaliap siunnersuut 

misissorpaa. 

 

Siunnersuutip imarisaa siunertaalu 

Siunnersuutikkut siunertarineqarpoq aningaasarsiat aalajangersimasut maannakkorpiaq 

aningaasarsiat naatsorsorneqartarneranni ilaatinneqannginnissaat kiisalu aningaasarsiat 

aalajangersimasut innuttaasut isumaginninnikkut tunniuttakkanik pissarsisinnaanerannut 

sunniuteqannginnissaat. Allannguutit taakku taamaallaat atuutissapput Politiit Isertortumik 

Paasiniaasartuisa oqaatiginnittartuinut, tusarfiinut tutsuiginartunut il.il. kiisalu ilaqutariinnut 

paarsisartunut, oqilisaassisartunut inissiigasuarfiusartunullu. 

 

Siunnersuutip Inatsisartunit siullermeerneqarnera 

Siunnersuut partiinit tamanit Naalakkersuisunillu Inatsisartut ataatsimiittarfianni 

taperserneqarpoq, taamaakkaluartorli ataatsimiititaliamut suliarineqartussanngorlugu 

innersuunneqarluni. 

Tusarniaanermut akissutit 

Inatsisissatut siunnersuummi allamik allanngortitsinissaq kissaatigineqartoq 

Isumaginninnermut Inatsisinillu Atuutsitsinermut Naalakkersuisoqarfiup tusarniaanermut 

akissutaani allassimavoq. Taamaalillunilu allannguutissat Politiit Isertortumik 

Paasiniaasartuisa oqaatiginnittartuinut il.il. aallaqqaammut taamaallaat tunngasimagaluarput. 

Ilaqutariit paarsisartut, oqilisaassisartut inissiigasuarfiusartullu inatsisissatut siunnersuummut 

ilanngunneqarsinnaanerat Naalakkersuisoqarfimmit kaammattuutigineqarpoq, tamannami 

2018-imi aningaasanut inatsimmi aamma 2019-imi aningaasanut inatsimmi oqaasertaliussatut 

atuummat. Tamanna tusaatissatut tiguneqarpoq inatsisissatullu siunnersuummut 

ilanngunneqarluni. 

 

Ataatsimiititaliap siunnersuummik suliarinninnera 

Siunnersuutip imarisai ataatsimiititaliamit tapersersornartinneqarput Naalakkersuisullu 

siunnersuummut nassuiaatini oqaatigeriigaasa saniatigut allanik oqaaseqaatissaqarani. 

 

Siunnersuutip aningaasaqarnikkut kingunerisassai 

Siunnersuutip piviusunngortinneqarnerani aningaasatigut kingunerisassat siunnersuummut 

nalinginnaasumik nassuiaatini nassuiaatigineqarput. Tassani allassimavoq siunnersuut 

pisortanut aningaasatigut annikitsuinnarmik sunniuteqassasoq. Aningaasarsiat pineqartut 

killilimmik annertussuseqarnissaat naatsorsuutigineqarpoq. Oqaatiginnittartunulli il.il. 

tunngatillugu tunniunneqartartut tamarmiusut taamaallaat politiinit ilisimaneqassapput. 

 

Ilaqutariit paarsisartut, oqilisaassisartut inissiigasuarfiusartullu ilaatinneqannginnissaat 2019-

imi aningaasanut inatsimmi allassimareerpoq, taamaattumillu pisortanut aningaasaqarnikkut 

annertunerusumik kinguneqassanngillat. Siunnersuut pisortanut allaffissornikkut 

kinguneqassanngilaq, inuussutissarsiortunut allaffissornikkut aningaasaqarnikkullu 

kinguneqassanani, avatangiisinut, pinngortitamut  innuttaasullu peqqissusiannut 

kinguneqassanngilaq, innuttaasulli Politiit Isertortumik Paasiniaasartuinik 

aningaasarsiaqarlutik suleqateqarnerminni kinaassutsimik isertuussivigineqarnissamik 

qulakkeerunneqassallutik. 

 

Ataatsimiititaliap inassuteqaatai 

Siunnersuut akuerineqassasoq ataatsimiititaliap isumaqatigiittup inassutigaa. 

 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

